«Коми Республикаса Веськӧдлан котыр ошкӧ компанияяслысь водзмӧстчӧмсӧ выль уджалан местаяс лӧсьӧдӧм да ичӧт бизнес сӧвмӧдӧм кузя»

Та йылысь СМИ петкӧдлысьяслы талун висьталіс Коми Республикалӧн Веськӧдлан котырса Веськӧдлысь Владимир Тукмаков сы бӧрын, кор лои кырымалӧма Коми Республикаса Веськӧдлан котыр да «Монди Сыктывкарса ЛПК» компания костын социальнӧй да экономика боксянь ёртасьӧм йылысь артмӧдчӧм 2016 вося рака тӧлысь 1 лунӧдз вына кадколастӧн. 

«Республикаса Веськӧдлан котырлы талун зэв тӧдчана компаниялӧн пайыс сиктъясын социальнӧй инфраструктура сӧвмӧдӧмын ёртасьӧм серти. Но абу ичӧт тӧдчанлуныс и сійӧ мераясыслӧн, кутшӧмъяс талунъя экономикалӧн абу кокньыд кадӧ уджысь мездӧм уджалысьяс серти бырӧдӧны рискъяссӧ артмӧдчӧмын индӧм сьӧм тшӧт весьтӧ, кутшӧмъясӧс веськӧдӧма ичӧт да шӧр предпринимательство сӧвмӧдӧм вылӧ, выль производствояс да уджалан местаяс лӧсьӧдӧм вылӧ сійӧ районъясын, кӧні нуӧдӧ уджсӧ вӧр холдинг. Ми кутам лача, мый тайӧ тӧдчана могъяс решитӧм вылӧ ми водзӧ кутам социальнӧя ёртасьны, подувнас кӧні лоӧ артмӧдчӧм, кутшӧмӧс ми талун кырымалім», - гӧгӧрвоӧдіс В. Тукмаков.

Кыдзи торйӧн пасйис дінму министръяс кабинетса юрнуӧдысь, воддза воясӧ «Монди СЛПК» сідзжӧ вуджӧдавліс унакодь сьӧм администрацияса районъяслы выль уджалан местаяс лӧсьӧдӧм вылӧ, кутшӧмъяс лоисны комбинатса да сылӧн тэчас юкӧдувса сотрудникъяслысь лыдсӧ бурмӧдӧмкӧд йитӧдын районъясын удж чинӧмкӧд серпассӧ ладмӧдӧм могысь.

«Но татшӧмсяма кырымалӧм артмӧдчӧмъясыс петкӧдлӧны, мый ёнджыкасӧ тайӧ сьӧмсӧ муниципалитетъясса администрация видзліс социальнӧй могъяс решитӧм вылӧ да этшаджык — выль уджалан местаяс лӧсьӧдӧм вылӧ. Сы вӧсна 2015 во вылӧ — 2016 во заводитчӧм вылӧ артмӧдчӧм серти планируйтсьӧ сьӧм отсӧг юкӧнсӧ мӧдӧдны муниципалитетъяслы социальнӧй инфраструктура сӧвмӧдӧм вылӧ, республикалӧн сиктса олан пунктъяслы отсӧг вылӧ, а мӧд юкӧнсӧ — республиканскӧй сьӧмкудйӧ, медым водзӧ вылӧ сійӧс юклыны муниципальнӧй юкӧнъясса сьӧмкудъяс костын да вуджӧдны республикаса сизим вӧр районӧ, кӧні уджалӧ «Монди» компания, выль производствояс лӧсьӧдӧм кузя проектъяс збыльмӧдӧм вылӧ. Татшӧм механизмыс отсалас ыдждӧдны федеральнӧй сьӧмкудсӧ ичӧт да шӧр предпринимательство сӧвмӧдӧм вылӧ да видзны сійӧс торъя мог вылӧ — ичӧт бизнесса выль предприятиеяс лӧсьӧдӧм да ӧніяяссӧ сӧвмӧдӧм вылӧ», - пасйис Коми Республикалӧн Веськӧдлан котырса Веськӧдлысь.

Таысь кындзи, артмӧдчӧмын артыштӧма, кутшӧм ногӧн кокньӧд условиеяс серти компания кутас сетны асшӧр уджалысьяслы техника, лоас позянлун ичӧт да шӧр бизнеслы сетны услугаяс дась вӧрсӧ нуӧм вылӧ да вузавны пилитӧм вӧрсӧ, кутшӧмӧс вӧчӧ «Монди», районъясын уджалысь вӧр переработайтан ичӧт предприятиеяслы, а сідзжӧ сетны холдинг профилакторийӧ ветеранъяслы да уджалысьяслы санаторно-курортнӧй путёвкаяс.

Ставнас, артмӧдчӧм серти «Монди СЛПК» сетӧ 40 миллион гӧгӧр шайт, на пиысь юкӧнсӧ мӧдӧдасны муниципальнӧй проектъяс збыльмӧдӧм вылӧ, кутшӧмъясӧс пасйӧма документ дорӧ содтӧдын.

***2009-2012 вояс чӧжӧн «Монди Сыктывкарса ЛПК» ВАК быд во кырымавліс районса администрацияяскӧд, кӧні уджавліс, социальнӧй да экономика боксянь ёртасьӧм йылысь артмӧдчӧмъяс. Артмӧдчӧмъяссӧ кырымавлісны Кулӧмдін, Кӧрткерӧс, Сыктывдін, Луздор, Сыктыв, Удора да Койгорт районъясса администрацияяскӧд.
